
DESCANSAR EN PAZ
 Deploramos o espectáculo mediático ao que asistimos desde hai unha  semana, no salón das nosas casas, como consecuencia da desventura da rapaza  sevillana Marta del Castillo. Non lle falta ao suceso nin unha pinga de morbo:  primeiro, a tensión pola súa misteriosa desaparición; despois, a incerteza dunha ausencia non forzada; máis tarde, a confesión do culpable; agora, a detención dos complices e a búsqueda do seu corpo; logo será a aparición do corpo, a solicitude do cambio das leis, as manifestacións de solidariedade coa familia, o arrepentemento dos acusados,…

 No medio deste barullo, algúns medios de comunicación xogan un denigrante papel, ofrecendo un desorbitado protagonismo a menores de idade cos que pretenden rabuñar os índices dunha audiencia inundada estes días con imaxes de violencia racista e de xénero que marcan a pauta dos informativos, debates e espazos de todo tipo. 
 Malia distancia entre Galicia e Sevilla, o caso de Marta non nos queda tan lonxano. Quen teña fillos e fillas sofre a angustia porque ¿cál será a próxima vítima desta sociedade invertebrada? A laxitude das leis permite atentar contra a vida mesmo antes de nacer, mentres unha prensa anestesiada negocia co sufrimento das mortes máis tráxicas. Dignifiquemos a vida desde os medios e aos que xa non poidan disfrutar dela, deixémolos descansar en paz. 

